
Heilbrigðisráðuneytið
b.t. skrifstofu sjúkrahúsa og sérþjónustu
Skógarhlíð 6
105 Reykjavík Málalykill: 00.64 

Efni: Framtíðarsýn í geðheilbrigðismálum 

Vísað er í tilkynningu á samráðsgátt stjórnvalda (S-135/2021) þar sem óskað er eftir 
umsögnum um niðurstöður Geðheilbrigðisþings 2020. Þessar niðurstöður eru settar 
fram í skýrslunni Framtíðarsýn í geðheilbrigðismálum til 2030.

Fulltrúar sveitarfélaga tók þátt í geðheilbrigðisþinginu, annars vegar tilnefndir af 
velferðarsviði Reykjavíkurborgar og hins vegar af sambandinu. Almenn ánægja 
virðist hafa verið með þá umræðu sem fram fór. 

Geðheilbrigðisþjónustan hefur verið að fá stöðugt meira vægi og skilningur fer 
hratt vaxandi á nauðsyn þess að ólíkir þjónustuveitendur starfi saman að 
einstaklingsmálum á grundvelli teymisvinnu. Ánægjulegt er að sjá unnið áfram með 
niðurstöður geðheilbrigðisþings m.a. á vinnustofu sem haldin var nú í júní þar sem 
farið var nánar ofan í grunnstoð 2 í framtíðarsýninni (rétt geðheilbrigðisþjónusta 
veitt á réttum stað, sbr. 4. aðgerð á bls. 16 í skýrslunni). 

Þá bindur sambandið vonir við að úttekt Ríkisendurskoðunar á geðheilbrigðis-
málum skili gagngerum tillögum til úrbóta hvað varðar formbindingu á samvinnu 
og samhæfingu þeirra ólíku aðila sem koma að geðheilbrigðismálum. Sambandið 
hefur lengi bent á að mörg grá svæði eru til staðar í ábyrgðar- og verkaskiptingu 
milli ríkis og sveitarfélaga sem brýnt er að fækka. 

Í fyrirliggjandi skýrslu er komið inn á þann vanda sem við er að etja að þessu leyti. 
Ítrekað kemur fram í umfjöllun um grunnstoð 1 (forysta til framtíðar) að „lögbinda“ 
þurfi þverfaglega og þverstofnanalega samvinnu milli geðheilbrigðis-, 
félagsþjónustu og menntakerfis. Er þar væntanlega vísað til þess að engin ákvæði 
eru í lögum um heilbrigðisþjónustu um samvinnu af þessu tagi. Skýtur það nokkuð  
skökku við í ljósi þess að lögin leggja annars mikla áherslu á samráð og samvinnu 
innan heilbrigðiskerfisins.  

Sambandið tekur undir að nauðsynlegt er að lög um heilbrigðisþjónustu kveði á um 
að heilbrigðisstofnanir og -starfsfólk taki þátt í samstarfi við félags- og 
skólaþjónustu og aðra geira innan velferðarkerfisins. Þess er farið á leit að sérstök 
aðgerð verði skilgreind sem miði að samþykkt og innleiðingu slíkra lagaákvæða.  

Sérstaklega þarf þar að skilgreina samstarf og samvinnu um málefni einstaklinga 
sem hljóta frábendingu af hálfu heilbrigðisþjónustu. Skýrt þarf að vera á hvaða 
forsendum heilbrigðisþjónustan vísar máli frá og á hvaða grundvelli ábyrgð á máli 
viðkomandi færist til annars aðila. Óviðunandi er að vanfjármögnun, mannekla eða 
úrræðaleysi innan geðheilbrigðisþjónustu valdi þrýstingi á sveitarfélög að stíga inn í 
meðferð við heilbrigðisvanda einstaklinga. 

Sambandið tekur undir þá miklu áherslu sem lögð er á endurhæfingu í skýrslunni og 
telur að í henni felist lykill að árangri. Áhugavert er að sjá í umfjöllun um grunnstoð 
5 (skilvirk þjónustukaup) að samstarf um veitingu sé formbundið með 
samkomulagi. Leggja verður þann skilning í þennan punkt að um sé að ræða 
niðurstöðu viðræðna milli aðila fremur en að byggt sé á útgáfu einhliða skilmála af 
hálfu sjúkratrygginga. Slíkir „rammasamningar“ hafa ekki gefist vel og eru leið sem 
hverfa ætti frá.

